
YAP və AKP qardaşlığımızın  
yeni təntənəsini gündəliyə gətirdilər

Ötən əsrin əvvəllərində 
Azərbaycan Xalq Cümhuriyyətinin 
yenicə qurulduğu bir vaxtda Bakı-
da hakimiyyət Stepan Şaumyanın 
rəhbərlik etdiyi Bakı Xalq Komissar-
larının əlində idi. Bu səbəbdən milli 
hökumət müvəqqəti olaraq Gəncə 
şəhərində yerləşmişdi. Lakin, əlbəttə, 
Bakısız ölkə natamam vəziyyətdə 
idi. Xalq Cümhuriyyətinin ixtiyarında 
olan 600 nəfərlik canlı qüvvə isə 18 
minlik Bakı Xalq Komissarları ordu-
sunun qarşısında müqavimət göstərə 
bilməzdi.

Məhz həmin dövrdə Azərbaycanın 
nümayəndə heyəti İstanbula gedərək, 
qardaşlıq köməyi istəmişdir, Hərb 
naziri Ənvər paşa vəziyyətin cid-
diliyini başa düşərək qardaşı Nuru 
paşanı komandanı olduğu hərbi 
hissələrlə birlikdə Təbrizdən Gəncəyə 
göndərmişdi. Nəzərə alsaq ki, həmin 
dövrdə Osmanlı bir neçə cəbhədə 
savaşırdı, Nuru Paşanın Azərbaycana 
göndərilməsi böyük fədakarlıq idi. 

Həmin il iyunun 4-də Osmanlı ilə 
Azərbaycan hökuməti arasında “Qar-
şılıqlı yardım və dostluq haqqında” 
müqavilə imzalanmış, bununla da Os-
manlı dövləti ölkəmizə hərbi yardım 
göndərməyi öz öhdəsinə götürmüşdü. 
Bu, xalqlarımız arasında qarşılıqlı 
əlaqələri, dostluğu, yardımlaşmanı 
gücləndirən, gələcək nəsillərə mənəvi 
irs kimi ötürülən mühüm əhəmiyyətli 
sənəd idi. 

 Həmin ərəfədə Bakı Sovetinin 
bolşevik-daşnak ordusu Azərbaycan 
hökumətini bir dəfəlik yox etmək üçün 
iyunun 10-da Gəncəyə hücuma baş-
lamışdı. Erməni xisləti hələ o illərdə 
də özünü göstərir, hücuma məruz 
qalan ərazilərdə müsəlman əhali 
soyqırımlarına məruz qalırdı. 1918-ci 
il 27 iyun – 1 iyul tarixində Nuru paşa-
nın rəhbərlik etdiyi Qafqaz İslam Or-
dusu Göyçay ətrafındakı döyüşlərdə 
daşnakları darmadağın edərək Bakı 
istiqamətində əks-hücuma başladı. 
Tezliklə Göyçay, Kürdəmir, Ağsu, 
Şamaxı daşnak-bolşeviklərdən 
təmizləndi. Növbədə Bakı idi. Qafqaz 
İslam Ordusu sentyabrın  14-nə keçən 
gecə Bakı istiqamətində hücuma 
keçdi. Hərbi əməliyyatlar uğurla 
nəticələndi, qarşıya qoyulan bütün 
vəzifələr icra olundu. Bakının azad 
edilməsi münasibətilə sentyabrın 16-
da şəhərdə türk–Azərbaycan qoşun-
larının hərbi paradı keçirildi. Parad-
da Nuru paşa, Xəlil paşa, general 
Əlağa Şıxlinski, polkovnik Həbib bəy 
Səlimov, Azərbaycan parlamentinin, 
hökumətinin üzvləri və Bakı və ətraf 
kəndlərin sakinləri iştirak edirdilər.

Prezident İlham Əliyev həmin 
hadisələri xatırladaraq demşdir: “Türk 
ordusunun Azərbaycana – Bakıya 
gəlməsi, Azərbaycanı daşnakların 
təcavüzündən xilas etməsi hər bir 
azərbaycanlının qəlbində yaşayır. 
Azərbaycan xalqı həmin ağır dövrdə 

türk xalqının ona göstərdiyi köməyi 
heç vaxt unutmayacaqdır”.

Bu hadisədən 102 il sonra – 
 2020-ci ildə Azərbaycan Ordusu yenə 
daşnakların təxribatlarına cavab 
olaraq əks-hücum əməliyyatına baş-
ladı. Bu fakt onu deməyə əsas verir 
ki, aradan keçən bir əsrlik müddət 
ərzində erməni xislətində zərrə 
qədər də dəyişiklik olmayıb. Xainliyi 
vəzifə borcu hesab edən düşmən 
ötən il sentyabrın 27-də başlanan 
əks-hücum əməliyyatı ilə tamamilə 
darmadağın edildi. 30 il əvvəl işğal 
altına düşən Azərbaycan torpaqları 
düşməndən azad edildi. 

Anadolu türklərinin belə bir 
məşhur deyimi var: “Fitrət dəyişir 
sanma, bu qan yenə o qandır”. Tarix 
də bu ifadənin doğruluğunu dəfələrlə 
sübut edib. Belə ki, 2020-ci il təkcə 
ölkəmiz üçün deyil, bütövlükdə 
türk dünyası üçün əlamətdar oldu. 
Azərbaycan 30 ilə yaxın işğal al-
tında olan torpaqlarını azad etdi, 
BMT-nin 4 qətnaməsi ordumuzun 
iradəsi sayəsində gerçəkləşdirildi. Bu 
Qələbənin qazanılmasında Türkiyənin 
xüsusi rolu var. Müharibə başlayan 
gündən Türkiyə həm dövlət, həm xalq 
olaraq Azərbaycanın yanında olduğu-
nu göstərdi. Hərbi əməliyyatlar davam 
edərkən biz bu dəstəyi müntəzəm 
olaraq hiss etdik.

 Zənnimcə, dünyada elə iki dövlət 
möcvud deyil ki, onların arasında-
ki əlaqələr Azərbaycan–Türkiyə 
münasibətləri səviyyəsində olsun. 
Əvvəldə qeyd olunduğu kimi, bu 
münasibətlər əsrlərin sınağından 
alnıaçıq çıxmağı bacarıb. İstər Ça-
naqqala döyüşünə könüllü yollanan 
azərbaycanlılar, istər Qafqaz İslam 
Ordusunun Azərbaycana gəlişi, 

istərsə də II Qarabağ savaşı zamanı 
Türkiyənin ölkəmizə siyasi və mənəvi 
dəstəyi tarixin zədələyə bilmədiyi qar-
daşlıq münasibətlərinin nümunəsidir. 

Əlbəttə, Türkiyə işğaldan azad 
edilən ərazilərin bərpası prosesində 
də Azərabycanın yanındadır. Təbii ki, 
iki ölkə lideri arasında mövcud olan 
şəxsi dostluq münasibətləri də qar-
şılıqlı əlaqələrin gücləndirilməsində 
əhəmiyyətli rol oynayır. 

Vətən müharibəsində qazanı-
lan Zəfər ölkələrimiz arasındakı 
əlaqələrin inkişafı baxımından 
yeni imkanlar yaratdı. Belə ki par-
laq qələbəmizdən sonra eynilə bir 
əsr əvvəl olduğu kimi, hərbi parad 
təşkil edildi. Təntənəli Zəfər para-
dında Türkiyə Prezidenti Rəcəb 
Tayyib Ərdoğan, eləcə də türkiyəli 
nümayəndə heyəti Azərbaycanı 
yalnız buraxmadı, bütün dünya-
ya birlik, qardaşlıq mesajı verildi. 
Həmçinin parad iştirakçıları arasında 
Azərbaycanın Vətən müharibəsində 
verdiyi şəhid sayı qədər simvolik 
olaraq türk əsgəri var idi. 

Yeri gəlmişkən, qeyd edək ki, 
oktyabrın 26-da Azərbaycan və 
Türkiyənin hakim partiyaları YAP və 
AK Partinin birgə təşkilatçılığı ilə “Qa-
rabağ savaşı: Azərbaycan–Türkiyə 
qardaşlığının növbəti təntənəsi” 
mövzusunda videokonfrans ke-
çirilib. Əvvəlcə “44 günlük zəfər 
salnaməsi” adlı sənədli film nümayiş 
etdirilib. Videokonfrans zamanı iki 
ölkə arasında olan tarixi qardaşlıq 
münasibətlərindən bəhs edilib. Qeyd 
olunub ki, II Qarabağ müharibəsi 
Azərbaycan–Türkiyə münasibətlərinin 
daha da güclənməsinə, bu qar-
daşlığın bütün dünyaya nümayiş 
etdirilməsinə vəsilə olub. Həmçinin 

bu tipli konfransların keçirilməsinin 
YAP və AK Parti arasında mövcud 
olan münasibətlərin daha da inkişaf 
etdirilməsində rolu vurğulanıb.

Bu tədbir Azərbaycan–Türkiyə 
münasibətləri üçün olduqca 
əlamətdar bir hadisənin baş verdiyi 
günə təsadüf edir. Oktyabrın 26-da 
Türkiyə lideri Rəcəb Tayyib Ərdoğan 
və Prezident İlham Əliyev Füzuli 
Beynəlxalq Hava Limanının açılışını 
etdilər. Bundan əlavə, Azərbaycan 
və Türkiyə prezidentləri Zəngəzur 
dəhlizinin – Horadiz–Cəbrayıl–
Ağbənd avtomobil yolunun təməlini 
qoydular. Əlbəttə, region üçün bu 
dərəcədə əhəmiyyətli bir hadisənin 
– Zəngəzur dəhlizinin təməlinin 
qoyulması mərasimində Türkiyə 
Prezidentinin də iştirak etməsi istər 
bölgə, istərsə də dünya üçün növbəti 
mesaj idi. 

Azərbaycanın II Qarabağ 
müharibəsində qazandığı Zəfər 
dünyada yaranan yeni reallıqların 
fonunda daha böyük əhəmiyyət kəsb 
edir. Əlbəttə, belə bir həssas dövrdə 
Azərbaycan və Türkiyə daha güclü 
bağlarla bir-birinə birləşməli, daha 
güclü olmalıdır. Bu mənada konfrans 
zamanı AKP sədrinin birinci müavi-
ni Numan Kurtulmuş qeyd edib ki, 
iki ölkə arasındakı iqtisadi əlaqələr 
daha da inkişaf etdirilməlidir. Təbii ki, 
Naxçıvan üzərindən keçəcək yol bu 
baxımdan böyük əhəmiyyət daşı-
yacaq. Geniş ortaq istehsal imkan-
ları ölkələrimiz arasındakı iqtisadi 
əlaqələrin inkişafı baxımından vacib 
məsələlərdən biridir. 

Son 15 il ərzində Azərbaycan–
Türkiyə arasında ticarət əlaqələri 9 
dəfə artıb. Yaxın zamanlarda ticarət 
dövriyyəsinin 15 milyard ABŞ dol-
larına çatdırılıması hədəf götürü-
lüb. Müqayisə üçün qeyd edək ki, 
Türkiyə ilə Çin arasındaki dövriyyə 20 
milyard ABŞ dolları təşkil edir. Eyni 
zamanda, SOCAR qardaş ölkənin 
xaricdən enerji asılılığını azaltmaq 
istiqamətində mühüm işlər görür. 
Əlbəttə, türk şirkətləri də ölkəmizdə 
müxtəlif sahələr üzrə fəaliyyət 
göstərirlər. Bu da iki ölkə arasındakı 
əlaqələrin, qarşılıqlı inamın, etimadın 
növbəti göstəricisidir. 

Sonda qeyd edək ki, iki ölkənin 
hakim partiyalarının arasında möv-
cud olan əlaqələr ölkələrimizin xarici 
siyasət istiqamətlərinin ortaq maraq-
da kəsişdiyini göstərir. Azərbaycan 
və Türkiyə liderləri siyasi xətt üzrə 
birgə işlərin görülməsi ilə bağlı 
dünyaya nümunə göstərirlər. Hər 
iki dövlət başçısı mövcud imkanları 
doğru dəyərləndirərək, ölkələrimizin 
mənafeyi naminə ən yüksək fay-
danı əldə etmək üçün səylərini 
birləşdirirlər. 

 İmran ƏLİYEV,  
“Xalq qəzeti”

Türkiyə-Azərbaycan əlaqələri ən 
yüksək səviyyədədir. Bu əlaqələr strateji 
xarakter daşıyır, dostluq, qardaşlıq 
prinsiplərinə əsaslanır. Bizi birləşdirən 
həm tarixi köklər, həm mədəni əlaqələr 
bizim keçmişimiz və bugünkü siyasi 
maraqlarımızdır.

İlham ƏLİYEV 
Azərbaycan Respublikasının 

 Prezidenti 

Türkiyə ilə Azərbaycan arasında münasibətlər köklü tarixi və mədəni 
bağlardan qaynaqlanan qardaşlıq təməli üzərində hər sahədə inkişaf etməkdə 
və güclənməkdədir. Bu münasibətlərin memarlarından biri olan böyük lider, 
hörmətli Heydər Əliyevin dediyi kimi, Türkiyə və Azərbaycan eyni millətin iki ayrı 
dövlətidir. Mərhum prezidentin iki ölkə arasında əlaqələrin ideal qiymətini ifadə 
etmək üçün istifadə etdiyi bu şüar real həyatda əksini tapıb. Sevincdə də, kədərdə 
də bir olan Türkiyə və Azərbaycana bütün dünya qibtə ilə baxır. 

Rəcəb Tayyib ƏRDOĞAN 
 Türkiyə Cümhuriyyətinin Prezidenti

P rezident İlham Əliyevin dediyi kimi, Azərbaycan–Türkiyə 
münasibətləri həm tarixi köklərə, həm də bugünkü 
mədəni-siyasi maraqlara əsaslanır. Xalqlarımızın bir-birinə 

olan yaxınlığı, bənzərliyi bütün sahələrdə aydın nəzərə çarpır. 
Əlbəttə, bu yaxınlığın böyük tarixi təməli var. Tarix onu göstərir 
ki, bu iki xalq hər zaman çətin günlərdə bir-birinə dəstək olub, 
xoş günə birlikdə sevinib. 

Zəfər tarixinin xronikası
28 oktyabr 2020-ci il

Həmin gün:
– Prezident İlham Əliyev Rusiyanın İnter-

faks agentliyinə müsahibə verib.;
– Prezident İlham Əliyev özünün rəsmi 

“Twitter” səhifəsində bildirib: “Müzəffər 
Azərbaycan Ordusu Zəngilanın Birinci Ağalı, 
İkinci Ağalı, Üçüncü Ağalı, Zərnəli, Füzulinin 
Mandılı, Cəbrayılın Qazanzəmi, Xanağabulaq, 
Çüllü, Quşçular, Qaraağac, Qubadlının Qi-
yaslı, Ədilcə, Qılıcan kəndlərini işğaldan azad 
etmişdir. Eşq olsun Azərbaycan Ordusuna! 
Qarabağ Azərbaycandır!”

– Prezident İlham Əliyev İran İslam Res-
publikası Prezidentinin xüsusi nümayəndəsi, 
Xarici İşlər nazirinin müavini Seyid Abbas 
Əraqçinin başçılıq etdiyi nümayəndə heyətini 
qəbul edib.;

– Birinci vitse-prezident Mehriban 
Əliyevanın rəsmi “Instagram” hesabında 
paylaşım edib: “Silahlı münaqişələr zamanı 
mülki şəxslərin qətlə yetirilməsi 1949-cu il 
Cenevrə Konvensiyalarının və bütövlükdə 
beynəlxalq humanitar hüquq normalarının ən 
kobud şəkildə pozulması deməkdir. Erməni 
təcavüzkarlarının əli ilə daha neçə günah-
sız insan həlak olmalıdır ki, dünya birliyi bu 
cinayətləri dinməzcə seyr etməyə son qoy-
sun? Həlak olanların doğmalarına və yaxınla-
rına dərin hüznlə başsağlığı verirəm, yarala-
nanların tezliklə sağalmalarını arzulayıram. 
Biz öz torpağımızı təcavüzkarlardan azad 
edəcəyik və bu cinayətlərə son qoyacağıq. 
Uca Tanrı Vətənimizi qorusun!”;

– Türkiyə Prezidenti Rəcəb Tayyib 
Ərdoğan ilə Rusiya Prezidenti Vladimir Putin 
arasında telefon danışığı olub. Dövlət baş-
çıları Suriya böhranı və Dağlıq Qarabağdakı 

vəziyyəti müzakirə ediblər.;
– Türkiyə Prezidenti Rəcəb Tayyib 

Ərdoğan Ədalət və İnkişaf Partiyasının 
(AKP) toplantısında bildirib: “Bizi Suriyadan 
Azərbaycana xarici qüvvələrin gətirilməsində 
ittiham edirlər. Lakin 2000-ə yaxın PKK/YPG 
terrorçusu Ermənistan tərəfdən 600 dollar 
maaş qarşılığında Qarabağda döyüşür”.;

– Türkiyə Böyük Millət Məclisinin Sədri 
Mustafa Şentop deyib: “Türkiyə indiyədək ol-
duğu kimi, bundan sonra da tarixi həqiqətlərə 
və beynəlxalq hüquqa əsasən haqlı 
mübarizəsində və torpaqlarının müdafiəsində 
Azərbaycanın yanında olmağa davam 
edəcək”.;

– Prezidentin köməkçisi - Prezident 
Administrasiyasının Xarici siyasət məsələləri 
şöbəsinin müdiri Hikmət Hacıyev özünün 
“Twitter” səhifəsində bildirib: “Ermənistan 
ordusunun Azərbaycanın Bərdə şəhərində 
törətdiyi soyqırımı aktı nəticəsində ölənlərin 
sayı 20 nəfərə çatıb. Onlar hamısı günahsız 
mülki şəxslərdir. Mülki əhaliyə qarşı kaset-
li “Smerç” raketlərindən istifadə olunub. 
Biz Ermənistanın bu cinayətlərini yerində 
qiymətləndirmək üçün “Human Rights Watch” 
və “Amnesty İnternational” təşkilatlarını 
ölkəmizə dəvət edirik”.;

Cəbhədə son vəziyyət
Humanitar atəşkəs rejiminə riayət etməyən 

Ermənistan silahlı qüvvələrinin bölmələri 
oktyabrın 27-si gün ərzində və 28-nə keçən 
gecə cəbhənin müxtəlif istiqamətlərində 
Azərbaycan Ordusu bölmələrinin yerləşdiyi 
mövqeləri və cəbhəboyu zonaya yaxın yaşa-
yış məntəqələrimizi müxtəlif silahlardan atəşə 
tutub.

Müdafiə Nazirliyinin Mətbuat xidmətindən 
bildirilib ki, döyüş əməliyyatları əsasən 
cəbhənin Ağdərə, Xocavənd, Füzuli, Zəngilan 
və Qubadlı istiqamətlərində davam edib. 
Düşmənin hücum etmək cəhdlərinin qarşısı 
qətiyyətlə alınıb, o, itki verərək geri çəkilib.

Cəbhənin müxtəlif istiqamətlərində 
Ermənistan silahlı qüvvələrinə qarşı görülən 
cavab tədbirləri nəticəsində düşmənin şəxsi 

heyəti arasında ölən və yaralananlar var. 
Onun bir neçə döyüş texnikası məhv edi-
lib. Düşmənin artilleriya bölməsinə atəşlə 
zərərvurma nəticəsində atəş mövqeyində 
onun toplarla bir yerdə döyüş sursatları da 
məhv edilib.

Düşmənin avtomobil texnikalarının sayının 
əhəmiyyətli dərəcədə azalması ön xətdəki 
bölmələrin ərzaq, silah və sursatla təminatında 
problemlər yaradıb.

Cəbhənin müxtəlif istiqamətlərində 
düşmənin xeyli sayda canlı qüvvəsi, eləcə 
də 1 ədəd “Osa” ZRK, 3 ədəd BM-21 “Qrad” 
yaylım atəşli reaktiv sistemi, 6 ədəd D-30, 5 
ədəd D-20 və 1 ədəd D-44 topu, 2 ədəd 2A36 
“Qiasint-B” topu, 1 ədəd 120-mm minaatan, 
1 ədəd “Konkurs” tank əleyhinə raket komp-
leksi və 6 ədəd avtomobil texnikası sıradan 
çıxarılıb.

Ermənistanın dinc əhalimizə qarşı 
cinayətlərinin son statistikası 

Azərbaycan Respublikasının Baş Proku-
rorluğu Ermənistanın təxribatları nəticəsində 
sentyabrın 27-dən oktyabrın 28-i saat 11:00-
dək dinc əhaliyə qarşı törədilmiş cinayətlərin 
statistikasını təqdim edib.

Baş Prokurorluğun mətbuat xidmətindən 
bildirilib ki, Ermənistan silahlı qüvvələrinin 
yaşayış məntəqələrimizi ağır artilleriya qurğu-
larından və raket sistemlərindən atəşə tutması 
nəticəsində indiyədək mülki şəxslərdən 69 
nəfər həlak olub, 322 nəfər isə xəsarət alıb. 
Bundan başqa, Ermənistanın ordusunun in-
tensiv ağır artilleriya və raket atəşi nəticəsində 
2338 ev, 92 çoxmənzilli yaşayış binası və 415 
mülki obyekt yararsız vəziyyətə düşüb.

***
Azərbaycan Respublikasının Baş Proku-

rorluğu Ermənistan ordusunun Bərdə şəhərini 
raket atəşinə tutması ilə bağlı yeni məlumat 
yayıb.

Baş Prokurorluğun mətbuat xidmətindən 
bildirilib ki, oktyabrın 28-də saat 13 
radələrində Ermənistan silahlı birləşmələri 
tərəfindən Bərdə şəhərinin dinc sakinlərin 
sıx hərəkətdə olduğu və ticarət obyektlərinin 
yerləşdiyi əraziyə beynəlxalq hüquqla qada-
ğan olunmuş kaset bombalarından istifadə 
edilməklə zərbələr endirilməsi nəticəsində 
14 mülki şəxs həlak olub, 40-dan çox şəxs 
xəsarət alıb. Şəhərdə mülki infrastruktur 
obyektlərinə və nəqliyyat vasitələrinə külli 
miqdarda ziyan dəyib.

Dünya KİV-i Vətən müharibəsindən yazır
Misirin “Aldiplomasy” portalında tədqiqatçı 

jurnalist Əşrəf Əbu Urafənin “Azərbaycan Or-
dusu Xocalı soyqırımını törədən Ermənistana 
ağır zərbələr endirib” sərlövhəli məqaləsi 
yerləşdirilib.

Müəllif 28 il əvvəl Ermənistanın 
Azərbaycanın Xocalı şəhərində törətdiyi soy-
qırımının, habelə mülki insanlara qarşı digər 
cinayətlərin cavabının bu gün döyüş meyda-
nında verildiyini qeyd edib.

Misirin “Akhbarelyom”, “Nile1” və “Qal-
yubiyenews” informasiya portallarında 
isə Azərbaycan Xarici İşlər Nazirliyinin 
Ermənistanın Bərdə şəhərinə raket hücumu ilə 
bağlı bəyanatı yayılıb. 

*** 
İspaniyanın beynəlxalq münasibətlər və 

geosiyasi təhlil sahəsində fəaliyyət göstərən 
“Descifrando La Guerra” internet portalı Dağlıq 
Qarabağ münaqişəsinin tarixi, Ermənistanın 
Azərbaycana qarşı təcavüzkar siyasəti, o 
cümlədən işğalçı ölkənin növbəti təxribatına 
Azərbaycanın cavabı, habelə beynəlxalq 
ictimaiyyətin bu məsələ ilə bağlı mövqeyi, 
Türkiyənin Azərbaycana dəstəyi barədə mate-
rial yayıb.

“Xalq qəzeti”

FHN Dövlət Yanğın Nəzarəti Xidməti  
yanğın təhlükəli obyektin fəaliyyətini məhdudlaşdırıb

 Fövqəladə Hallar Nazirliyinin Dövlət Yanğın 
Nəzarəti Xidməti səlahiyyətlərinə uyğun olaraq, 
ölkədə yanğın təhlükəsizliyinin təmin edilməsi 
məqsədilə zəruri tədbirlərin görülməsini davam 
etdirir.

Bu çərçivədə, Dövlət 
Yanğın Nəzarəti Xidməti 
tərəfindən İmişli şəhəri 
ərazisində yerləşən, sahibkar-
lıq subyekti olan “İmişli Neft 
Terminalı” Məhdud Məsuliyyətli 
Cəmiyyətə məxsus İmişli Neft 
Terminalında plandankənar 
yoxlama zamanı yanğın 
təhlükəsizliyi sahəsində çox-
saylı nöqsanların mövcud oldu-
ğu, aşkar edilmiş nöqsanların 
insan həyatı və ya sağlamlı-
ğına, ətraf mühitə və dövlətin 
əmlak maraqlarına birbaşa 
təhlükə yaratdığı müəyyən 
edilib. Belə ki,

- müvafiq qanunvericiliyin 
tələblərinə zidd olaraq, obyek-
tin ərazisində aparılmış inşaat 
və yenidənqurma işləri Dövlət 
Yanğın Nəzarəti Xidməti ilə 
razılaşdırılmayıb;

- yanacağı nəql edən boru 
xətlərinin yanğın təhlükəli 

vəziyyətdə istismarına yol 
verilib;

- ərazidə qəza anbarı və 
bəndlər inşa edilməyib;

- obyekt ildırımötürücü 
qurğu ilə təchiz edilməyib;

- elektrik təsərrüfatı “Elekt-
rik Qurğularının Quraşdırılma-
sı Qaydaları”nın tələblərinə 
uyğun quraşdırılmayıb, yanğın 
təhlükəli vəziyyətdə istismarına 
yol verilib;

- obyekt normativ 
sənədlərin tələblərinə uyğun 
odsöndürənlərlə təchiz olun-
mayıb;

- ərazi quru ot və kol-
kosdan, yanar tullantı material-
larından təmizlənməyib;

- yanğın su hovuzu saz 
vəziyyətə gətirilməyib;

- tələb olunan sahələrdə 
avtomatik yanğınxəbərverici 
siqnalizasiya qurğusu quraşdı-
rılmayıb.

Beləliklə, mövcud 
vəziyyətdə obyektin istis-
marının davam etdirilməsi 
orada hər an baş verə biləcək 
yanğının qısa müddətdə 
genişlənərək ətraf ərazilərə 
yayılmaqla, o cümlədən ya-
xınlıqdakı yaşayış obyektləri 
üçün təhlükə riskini yaratmaqla 
faciəni qaçılmaz edəcəkdir.

Qeyd olunanları nəzərə ala-

raq, yanğın təhlükəsizliyi nor-
ma və qaydalarının pozulması 
səbəbindən baş verə biləcək 
yanğın hadisələrindən insanla-
rın həyatının və sağlamlığının, 
dövlətin əmlak maraqlarının, 
milli sərvətin, ətraf mühitin, 
bütün mülkiyyət növlərinin 
qorunması məqsədilə, “Yan-
ğın təhlükəsizliyi haqqında” 
Azərbaycan Respublikası 

Qanununun 25-ci maddəsinin 
9-cu bəndini, “Sahibkarlıq 
sahəsində aparılan yox-
lamaların tənzimlənməsi 
və sahibkarların maraqla-
rının müdafiəsi haqqında” 
Azərbaycan Respublikası 
Qanununun 28-ci maddəsini 
və “Azərbaycan Respublika-
sı Fövqəladə Hallar Nazirliyi 
Dövlət Yanğın Nəzarəti Xidməti 
haqqında Əsasnamə”nin 9.7-ci 
bəndininin tələblərini rəhbər 
tutaraq, yanğın təhlükəsizliyi 
norma və qaydalarının 
tələblərinin pozulması faktları 
aşkar edilmiş İmişli şəhəri 
ərazisində fəaliyyət göstərən 
“İmişli Neft Terminalı” Məhdud 
Məsuliyyətli Cəmiyyətə məxsus 
İmişli Neft Terminalında sax-
lanılan asan alışan mayelər 
kənarlaşdırılmaqla işlərin 
görülməsinin dayandırılması 
barədə Qərar qəbul edilib. 
Qərar İmişli Neft Terminalının 
nümayəndəsi Məmmədov 
Xəqani Xəlil oğluna təqdim 
edilib.

“Xalq qəzeti”

